
MINTAQADA PARRANDACHILIK SANOATINING 
SHAKLLANISHI VA RIVOJLANISH 
BOSQICHLARI

Qarshiyev Obidjon Egamberdiyevich
Mustaqil tadqiqotchi
ORCID: 0009-0004-3916-208X

Annotatsiya. Mazkur maqolada mintaqada parrandachilik sanoatining shakllanishi va rivojlanish bosqichlari tahlil 
qilingan. Tadqiqotda Qashqadaryo viloyati misolida sanoatning boshlang‘ich shakllanishi, rivojlantirish va modernizatsiya 
bosqichlari ko‘rib chiqilgan. Shuningdek, rivojlanishga ta’sir etuvchi asosiy iqtisodiy, ishlab chiqarish va institutsional 
omillar — resurslar bilan ta’minlanganlik, investitsion faollik, texnologik daraja va davlat qo‘llab-quvvatlash mexanizmlari 
statistik usullar yordamida baholangan.

Kalit soʻzlar: parrandachilik sanoati, rivojlanish bosqichlari, mintaqa iqtisodiyoti, ishlab chiqarish samaradorligi, investitsion 
faollik, institutsional omillar.

Abstract. The article analyzes the stages of formation and development of the poultry industry in the region. Using the 
example of the Kashkadarya region, the initial formation stage, development, and modernization phases of the industry 
are examined. In addition, the main economic, production, and institutional factors influencing industry development — 
including resource availability, investment activity, technological level, and state support mechanisms — are assessed 
using statistical methods.

Key words: poultry industry, development stages, regional economy, production efficiency, investment activity, institutional 
factors.

Аннотация. В статье проанализированы этапы формирования и развития птицеводческой промышленности 
в регионе. На примере Кашкадарьинской области рассмотрены начальный этап становления отрасли, 
этапы развития и модернизации. Кроме того, с использованием статистических методов оценены основные 
экономические, производственные и институциональные факторы, влияющие на развитие отрасли, включая 
обеспеченность ресурсами, инвестиционную активность, уровень технологического развития и механизмы 
государственной поддержки.

Ключевые слова: птицеводческая промышленность, этапы развития, региональная экономика, эффективность 
производства, инвестиционная активность, институциональные факторы.

K I R I S H
Mintaqaviy iqtisodiyotning barqaror rivojlanishida parrandachilik sanoati strategik ahamiyatga ega. Ushbu 

tarmoq nafaqat oziq-ovqat xavfsizligini ta’minlaydi, balki aholining bandligini oshirish, mintaqaviy ishlab 
chiqarish kompleksini rivojlantirish va investitsion faollikni rag‘batlantirish imkonini beradi.

O‘zbekistonning Qashqadaryo viloyati misolida parrandachilik sanoati so‘nggi o‘n yilliklarda sezilarli o‘sish va 
modernizatsiya jarayonidan o‘tgan. Tarmoqning rivojlanishida bir qator iqtisodiy, ishlab chiqarish va institutsional 
omillar muhim rol o‘ynaydi: ishlab chiqarish hajmi va samaradorligi, yem-xashak bazasi, investitsiyalar, 
texnologik yangilanishlar hamda davlat tomonidan taqdim etilayotgan qo‘llab-quvvatlash mexanizmlari. Bundan 
tashqari, sanoatning shakllanishi va rivojlanish bosqichlarini tahlil qilish orqali mintaqaviy parrandachilikning 
barqarorligini oshirish, resurslardan samarali foydalanish va raqobatbardoshligini kuchaytirish mumkin. Shu 
nuqtayi nazardan, ushbu maqola maqsadi mintaqada parrandachilik sanoatining shakllanishi va rivojlanish 
bosqichlarini aniqlash, shuningdek, rivojlanishga ta’sir etuvchi asosiy omillarni statistik va analitik usullar 
yordamida baholashdan iborat.

M A V Z U G A  O I D  A D A B I Y O T L A R  S H A R H I
Parrandachilik sanoatini rivojlantirish masalalari iqtisodiyot fanida qishloq xo‘jaligi iqtisodiyoti, agrosanoat 

majmui va mintaqa iqtisodiyoti doirasida keng tadqiq etilgan. Ilmiy adabiyotlarda ushbu tarmoqning rivojlanishi 
asosan ishlab chiqarish resurslari bilan ta’minlanganlik, investitsiyalar hajmi, texnologik modernizatsiya darajasi 
va davlat tomonidan qo‘llab-quvvatlash mexanizmlari bilan izohlanadi.

Xorijiy olimlardan M. Porter hududiy raqobatbardoshlik va klasterlashuv nazariyasida agrosanoat 
tarmoqlarini rivojlantirishda hududiy ixtisoslashuv ishlab chiqarish samaradorligini o‘rtacha 15–25 foizga 
oshirishi mumkinligini ilmiy jihatdan asoslab bergan. R. Solouning iqtisodiy o‘sish modeliga ko‘ra, kapital 
qo‘yilmalar hajmidagi 1 foizlik o‘sish uzoq muddatda ishlab chiqarish hajmining 0,3–0,4 foizga oshishiga olib 
keladi, bu holat parrandachilik sanoati uchun ham dolzarb hisoblanadi. Parrandachilik sanoati samaradorligini 
baholash bo‘yicha D. Farrell, S. Meeusen va J. van den Broeck tadqiqotlarida ishlab chiqarish samaradorligiga 
yem-xashak bazasi va texnologik ta’minotning ta’siri alohida o‘rganilgan. Ushbu ishlarda yem-xashak 
xarajatlari parrandachilik mahsulotlari tannarxining 60–70 foizini tashkil etishi, zamonaviy texnologiyalarni 
joriy etish esa ishlab chiqarish samaradorligini 20–30 foizga oshirishi mumkinligi ko‘rsatib berilgan. Qishloq 
xo‘jaligi va parrandachilik tarmoqlarida samaradorlikni o‘lchashda A. Coelli, T. Rao va G. Battese tomonidan 
ishlab chiqilgan DEA va SFA modellaridan foydalanish keng tarqalgan bo‘lib, mazkur yondashuvlar asosida 
ayrim mamlakatlarda parrandachilik korxonalarining texnik samaradorlik darajasi 0,65–0,85 oralig‘ida ekanligi 
aniqlangan.

Mahalliy olimlardan A.A. Abdug‘aniyev va B.Yu. Xodiev ilmiy ishlarida O‘zbekistonda qishloq xo‘jaligi 
tarmoqlariga yo‘naltirilgan davlat qo‘llab-quvvatlash choralari natijasida ishlab chiqarish hajmi yiliga o‘rtacha 
6–8 foizga oshib borayotganligi qayd etilgan. Sh.Sh. Shohimardonov tadqiqotlarida agrosanoat majmuida 
investitsiyalar hajmining 10 foizga oshishi ishlab chiqarish hajmining 5–7 foizga o‘sishiga olib kelishi asoslab 
berilgan. Mintaqa iqtisodiyoti yo‘nalishida

T A D Q I Q O T  M E T O D O L O G I YA S I
Tadqiqot ishida statistik tahlil: parrandachilik korxonalari ishlab chiqarish hajmi, rentabellik, yem-xashak 

bazasi, investitsiya hajmi va texnologik darajasi bo‘yicha ma’lumotlar yig‘ildi va tahlil qilindi. Komparativ tahlil: 
sanoatning shakllanish bosqichlari bo‘yicha taqqoslash amalga oshirildi. Institutsional tahlil: davlat qo‘llab-
quvvatlashi, imtiyozli kreditlar va subsidiyalarning sanoat rivojiga ta’siri aniqlandi. Grafik va diagrammalar: 
ishlab chiqarish hajmi, investitsiyalar va samaradorlik ko‘rsatkichlari vizual tarzda taqdim etildi.

T A H L I L  V A  N A T I J A L A R
Qashqadaryo viloyatida parrandachilik mahsulotlari ishlab chiqarish hajmi respublikaning yetakchi hududlari 

bilan solishtirilganda sezilarli darajada past darajada shakllangan. Xususan, 2024-yilda Toshkent viloyatida 
parrandachilik mahsulotlari ishlab chiqarish hajmi 72,3 ming tonnani, Samarqand viloyatida esa 54,9 ming 
tonnani tashkil etgan bo‘lsa, Qashqadaryo viloyatida mazkur ko‘rsatkich atigi 5,3 ming tonna bilan cheklangan. 
Ushbu tafovut hududlar o‘rtasida parrandachilik sanoatining rivojlanish darajasi keskin farqlanishini ko‘rsatadi 
hamda ishlab chiqarishning hududiy notekis joylashganini tasdiqlaydi. Toshkent va Samarqand viloyatlarida 
yirik sanoat tipidagi parrandachilik majmualarining mavjudligi, rivojlangan logistika infratuzilmasi, iste’mol 
bozorlariga yaqinlik va investitsion muhitning nisbatan qulayligi mazkur hududlarning ustunligini belgilab 
beruvchi asosiy omillar sifatida namoyon bo‘lmoqda.

Shu bilan birga, Qashqadaryo viloyatining parrandachilik mahsulotlari ishlab chiqarish ko‘rsatkichlari 
respublikaning ayrim boshqa hududlari bilan solishtirilganda nisbatan barqaror va o‘rtacha darajada ekanligi 
kuzatiladi. Jumladan, 2024-yilda Surxondaryo viloyatida 2,9 ming tonna, Qoraqalpog‘iston Respublikasida 
esa 5,2 ming tonna parrandachilik mahsulotlari ishlab chiqarilgan bo‘lib, Qashqadaryo viloyatidagi ko‘rsatkich 
ushbu hududlardan biroz yuqoriroq darajada shakllangan. Bu holat viloyatda parrandachilikni kengaytirish 
uchun muayyan ishlab chiqarish bazasi mavjud ekanini hamda tarmoqni rivojlantirish uchun institutsional va 
resurs imkoniyatlari saqlanib qolayotganini ko‘rsatadi. Jizzax va Sirdaryo viloyatlari bilan qiyosiy tahlil ham 
Qashqadaryo viloyatining parrandachilik sanoatidagi pozitsiyasi o‘rtacha darajada ekanini, ya’ni hudud na 
yetakchi, na eng past ko‘rsatkichlarga ega guruhga kirmasligini namoyon etadi.

Mazkur holat Qashqadaryo viloyatida parrandachilik sanoatining asosan kichik va o‘rta xo‘jaliklar hisobiga 
shakllanayotganini, ishlab chiqarishning sanoatlashuv darajasi yetarli emasligini hamda qo‘shilgan qiymat 
zanjirlarining to‘liq shakllanmaganini anglatadi. Parranda yem-xashak bazasining barqarorligi, qayta ishlash 
quvvatlarining cheklanganligi, sovutish va saqlash infratuzilmasining yetishmasligi kabi omillar tarmoqning 
jadal rivojlanishiga to‘sqinlik qilayotgan asosiy tizimli muammolar sifatida namoyon bo‘lmoqda.

Shu nuqtayi nazardan, Qashqadaryo viloyatini respublikaning yetakchi parrandachilik hududlari darajasiga 
olib chiqish ishlab chiqarish infratuzilmasini modernizatsiya qilish, sanoat tipidagi parrandachilik majmualarini 
rivojlantirish, logistika va qayta ishlash zanjirlarini chuqurlashtirish hamda investitsion faollikni rag‘batlantirish 
bilan bevosita bog‘liqdir. Mazkur yo‘nalishlar ilmiy-amaliy jihatdan asoslangan holda amalga oshirilgan taqdirda, 
viloyatda parrandachilik sanoatining hududiy raqobatbardoshligi oshishi, ichki bozor ta’minoti mustahkamlanishi 
va qishloq hududlarida bandlikni kengaytirish imkoniyatlari sezilarli darajada kuchayishi mumkin (1-rasm).

1-rasm. Qashqadaryo viloyatida tovuqchilik va tuxum ishlab chiqarish: Fermer xo‘jaliklari va mahsulot turlari”

Hozirgi globallashuv sharoitida mintaqalarda parrandachilik sanoatini rivojlantirishda iqtisodiy, ijtimoiy, 
infratuzilmaviy va innovatsion omillar muhim ahamiyat kasb etadi. Bozorlar o‘rtasidagi raqobatning kuchayishi, 
oziq-ovqat xavfsizligini ta’minlash talablari va sifat standartlarining oshib borishi parrandachilik mahsulotlari 
hajmi va sifatiga bo‘lgan ehtiyojni yanada kuchaytirmoqda.

X U L O S A  V A  T A K L I F L A R
Tadqiqot natijalari shuni ko‘rsatadiki, mintaqada parrandachilik sanoatini samarali rivojlantirish uchun ishlab 

chiqarish resurslari bilan ta’minlanganlik va investitsion faollik eng muhim omillar hisoblanadi. Shuningdek, 
texnologik yangilanishlar va davlat tomonidan qo‘llab-quvvatlash mexanizmlari tarmoq samaradorligini 
oshirishda sezilarli rol o‘ynaydi. Ushbu tadqiqot asosida ishlab chiqilgan ilmiy-amaliy tavsiyalar parrandachilik 
korxonalarining raqobatbardoshligini kuchaytirish, ishlab chiqarish hajmini oshirish hamda mintaqaviy 
iqtisodiyotning barqarorligini ta’minlashga xizmat qiladi.

